
Abstrak 

Kajian ini bertujuan meninjau samaada pergerakan gamifikasi atau kinaesthetic gamification 

(KG) boleh bantu mengurangkan masalah tingkah laku disruptif dalam kalangan kanak-kanak 

masalah pembelajaran (ADD/ADHD) sekolah rendah. Kajian berbentuk kuantitatif 

menggunakan kaedah tinjauan melalui soal selidik, temu bual dan pemerhatian dijalankan di 

Perak, Selangor dan Melaka. Persampelan bertujuan (purposive sampling) terdiri daripada 30 

orang murid ADHD dan 30 orang guru pendidikan khas.  Instrumen kajian terdiri daripada dua 

set soal selidik (murid ADHD dan guru), jadual pemerhatian dan temu bual berstruktur. KG 

ditadbir selama empat minggu.  Dapatan kajian menunjukkan guru menangani masalah tingkah 

laku disruptif melalui pensyoran ubat-ubatan oleh ibu bapa murid dan pemberian token ekonomi. 

Hasil dapatan melalui pemerhatian menunjukkan tingkah laku disruptif berkurangan selepas 

menerima intervensi.  Walau bagaimanapun, hasil analisis korelasi Pearson menunjukkan tidak 

terdapat hubungan signifikan antara emosi dengan masalah tingkah laku disruptif. 

Kesimpulannya, penggunaan teknik KG bagi mengurangkan masalah tingkah laku disruptif 

dalam kalangan murid di sekolah rendah yang mengalami masalah ADD/ADHD boleh 

dipertimbangkan oleh guru. 

Kata Kunci: Pergerakan gamifikasi, tingka laku disruptif, ADD/ADHD 

 

Abstract 

 

The aim of this research is to find out if gamification movement or kinaesthetic gamification 

(KG) can help to reduce disruptive behaviour among children with learning disabilities with 

ADD/ADHD in primary school.  Quantitative research approach using survey method  through 

questionnaire instrument, interview and observation was conducted in Perak, Selangor and 

Malacca. A purposive sampling of 30 pupils with ADHD and 30 special education teachers were 

involved. The instrument consisted of two sets of questionnaire (for pupils with ADHD and 

teachers), observation schedule and structured interview. KG was administered for four weeks. 

Findings indicated teachers are able to overcome disruptive behaviour as pupils take medication 

and teachers use token economy. Observational findings indicated disruptive behaviour reduced 

after receiving KG intervention. However, Pearson correlation analysis indicated no significance 

between emotion and disruptive behaviour. In conclusion, using KG technique to reduce 

disruptive behaviour among pupils in primary school with ADD/ADHD can be considered by 

teachers.     

Pengenalan  

 

Menurut Kebbi dan Al-Hroub (2018)1 mengajar murid berkeperluan khas memerlukan perhatian 

yang lebih, sumber dan masa berbanding dengan murid biasa. Proses  mengurus bilik darjah dan 

mengajar di kelas yang mempunyai kanak-kanak disruptif sangat mencabar dan menakutkan 

(Abdul Hameed et al., 2014)2. Kurang pengetahuan dan pengalaman dalam menangani murid 

dengan masalah tingkah laku di dalam bilik darjah juga mengurangkan keberkesanan proses 

pengajaran dan pembelajaran (Manisah, Rozila, & Rosadah, 2014)3. 

 

Keadaan menjadi lebih genting di sekolah rendah  jika terdapat murid Sindrom Kurang 

Daya Tumpuan dan Hiperaktif atau juga dikenali sebagai Attention Deficit Hyperactivity 

Disorder (ADHD) (Wan Salwina, Azlin, Nik Ruzyanei, Marhani, & Fairuz Nazri, 2013). 

Keadaan ini berlanjutan sehingga mereka dewasa (Hoseini, Abbasi, Moghaddam, Khademi, & 

Saeidi, 2014; Said, Huzair, Helal, & Mushtaq, 2015)4,5. Meta-analisis yang dilakukan oleh 

Thomas, Sanders, Doust, Beller dan Glasziou (2015)6 terhadap 175 kajian di seluruh dunia 

menunjukkan kecenderungan ADHD dalam kalangan kanak-kanak dan orang dewasa adalah 

sebanyak 7.2%. Permasalahan yang sedia ada membawa kesan jangka panjang (Powell, Parker, 

& Harpin, 2017)7,  menyebabkan mereka sukar mematuhi tuntutan sekolah dan bilik darjah 

(Saad & Lindsay, 2010)8. Mereka juga kurang berkemahiran mengorganisasi, belajar, mengurus 

masa dan menyiapkan tugasan di bilik darjah serta kerja rumah (Biirah, Anika, & Zigler, 2018)9. 

Selain itu, mereka juga mempunyai masalah mengawal emosi dan pelbagai kaedah dan teknik 

yang sedia ada tidak berkesan.  Sifat mengganggu kelas serta tantrum dalam pelbagai cara  masih 

berlanjutan dan mengambil masa bertahun-tahun untuk berkurangan.  

 

Pergerakan gamifikasi atau kinaesthetic gamification (KG) merupakan satu kaedah yang 

mampu membantu membentuk kanak-kanak hiperaktif menjadi lebih tenang dan berfokus. 

Kaedah KG ini adalah gabungan pergerakan seluruh badan dan berserta permainan gamifikasi. 

Adalah dikatakan tanpa pergerakan badan manusia dianggap mati. Bagi murid ADHD, 

pergerakan bukan hanya menghasilkan rasa keseronokan tetapi juga kepuasan kerana pergerakan 

melalui aktiviti fizikal membantu mereka meningkatkan keyakinan diri, membangunkan nilai 

harga diri dan meningkatkan keupayaan untuk mengawal tingkah laku dalam situasi sosial sesuai 

dengan keinginan sekolah dan rakan sebaya mereka (Golubović, Milutinović, & Golubović, 

2014)10.  

   

 Wilcox (2017)11 menyatakan pergerakan dilihat sebagai intervensi berkesan dalam 

mengurangkan simptom murid ADHD seperti kurang daya tumpuan, hiperaktif, impulsif, 

kebimbangan, fungsi eksekutif dan gangguan sosial. Suarez-Manzano, Ruiz-Ariza, López-

Serrano dan Martínez Lopez (2017)12 mempunyai pandangan yang sama di mana senaman 

sebelum sesuatu kelas bermula dapat memperbaiki tingkah laku dalam kalangan murid ADHD 

seterusnya meningkatkan pencapaian akademik seperti perhatian dan memori.  

 

Pada masa yang sama, pergerakan juga dilihat memberi kesan yang signifikan terhadap 

emosi dan mood murid ADHD (Cornelius, Fedewa, & Ahn, 2017)13. Manakala, gamifikasi boleh 

mempengaruhi tingkah laku, menggalakkan perubahan tingkah laku dan menggalakkan tingkah 

laku yang diingini (Almarshedi, Wanick, & Wills, 2017)14. Malahan, gamifikasi berstruktur juga 

dikatakan dapat memperbaiki kemahiran memori, tumpuan, kemahiran motor dan pengurusan 

masa dalam kalangan murid ADHD (Bul et al., 2015; Retalis et al., 2014)15,16. 

 

 

Objektif  

 

1. Mengenal pasti strategi semasa yang digunakan oleh guru bagi menangani masalah tingkah 

laku disruptif dalam kalangan murid masalah pembelajaran (ADHD) di sekolah rendah. 

2. Mengenal pasti sama ada teknik KG dapat membantu mengurangkan masalah tingkah laku 

disruptif dalam kalangan murid masalah pembelajaran (ADHD) di sekolah rendah. 

3. Mengenal pasti kesan teknik KG terhadap emosi murid masalah pembelajaran (ADHD) di 

sekolah rendah.  

 

 

Metodologi  

 

Kajian ini menggunakan reka bentuk kuantitatif dengan sampel seramai 30orang murid ADHD 

dan 30 orang guru khas pendidikan khas sekolah rendah di negeri Perak, Selangor dan Melaka. 

Kajian ini juga melibatkan penggunaan intervensi melalui gamifikasi (gamification) dan 

pergerakan (kineasthetic). Instrumen kajian yang digunakan adalah soal selidik, jadual 

pemerhatian, dan temu bual. Soal selidik dibahagikan kepada dua iaitu soal selidik murid dan 

soal selidik guru.  

 

 

Dapatan  

 

Strategi semasa yang digunakan oleh guru bagi mengurangkan masalah tingkah laku 

disruptif dalam kalangan murid ADHD sekolah rendah 

 

Hasil temu bual bersama guru mendapati majoriti iaitu 27 daripada 30 orang guru yang ditemu 

bual menyatakan bahawa strategi semasa yang digunakan untuk menangani masalah tingkah laku 

disruptif dalam kalangan murid ADHD adalah melalui pemberian ubat-ubatan dan penggunaan 

token ekonomi. Ubat yang diberikan adalah berdasarkan ubat yang dibekalkan oleh pihak 

hospital selepas murid berkenaan secara sah di diagnosis dengan ADHD. Guru menyatakan 

bahawa pemberian ubat yang berterusan mengikut jadual membolehkan masalah tingkah laku 

disruptif murid ADHD dapat dikawal atau dikurangkan. Selain itu, mereka turut menegaskan 

bahawa ubat diberikan terutamanya kepada murid yang menunjukkan simptom hiperaktif dalam 

bilik darjah. Sekiranya ubat ini tidak diberikan akan menyebabkan kesukaran bagi guru 

mengawal bilik darjah dan akhirnya memberi kesan kepada proses pengajaran dan pembelajaran 

murid.  

 

Selain itu, penggunaan token ekonomi turut digunakan bagi mengurangkan masalah 

tingkah laku disruptif murid ADHD. Majoriti guru yang ditemu bual bersetuju bahawa 

pemberian token ekonomi merupakan satu strategi yang tidak asing lagi dalam pendidikan khas. 

Guru yang ditemu bual menyatakan bahawa pemberian token ekonomi banyak membantu dalam 

pengurusan bilik darjah apabila melibatkan murid ADHD dengan masalah tingkah laku disruptif. 

Kesan langsung yang dilihat oleh guru melalui pemberian token ekonomi adalah peningkatan 

pencapaian murid, memperbaiki tingkah laku murid, menggalakkan penglibatan murid dan 

meningkatkan tahap prestasi murid. 

Walau bagaimanapun, guru mendapati bahawa strategi preskripsi ubat  ini bersifat 

sementara kerana masalah tingkah laku disruptif murid akan kembali kepada asal selepas 

beberapa jam atau hari. Guru juga menegaskan bahawa kaedah ini tidak menjanjikan perubahan 

menyeluruh terhadap tingkah laku disruptif murid ADHD kerana memerlukan masa yang lama. 

Wujud kebimbangan dalam diri guru di mana kebergantungan murid ADHD kepada peneguhan 

yang diberikan menyukarkan guru untuk mengubah tingkah laku disruptif murid secara semula 

jadi. 

  

 Oleh itu, guru yang ditemu bual juga masih mencari kaedah yang dianggap bersesuaian 

dan tidak memudaratkan kesihatan murid ADHD. Kaedah yang dilihat dapat memberi kesan 

jangka panjang agar tingkah laku disruptif murid ADHD bukan hanya dapat dikurangkan malah 

dihapuskan. Hal ini bagi membolehkan guru dapat menyampaikan aktiviti pengajaran dan 

pembelajaran dengan lebih berkesan. Sekali gus, penggunaan ubat-ubatan dalam mengurangkan 

simptom ADHD juga dianggap memberi kesan negatif jangka panjang terhadap kesihatan murid 

ADHD.  

 

 

Adakah teknik KG dapat membantu mengurangkan masalah tingkah laku disruptif dalam 

kalangan murid masalah pembelajaran (ADHD) sekolah rendah. 

 

Satu set jadual pemerhatian, disediakan dan diberikan kepada guru untuk ditadbir. Jadual 

pemerhatian ini terbahagi kepada dua bahagian iaitu bahagian pertama untuk simptom tidak ada 

perhatian dan bahagian kedua adalah simptom hiperaktif/impulsif. Pemerhatian dijalankan 

selama empat minggu menggunakan KG. Di minggu pertama, pengkaji sendiri memberikan 

intervensi kepada murid bagi membolehkan guru memerhati dan belajar untuk meneruskan 

intervensi. 

 

Secara keseluruhannya, hasil dapatan daripada pemerhatian guru di minggu yang pertama 

mendapati bahawa majoriti guru menyatakan bahawa murid ADHD kerap memaparkan masalah 

tingkah laku disruptif. Keadaan ini berlaku disebabkan intervensi baru diberikan kepada murid 

dan memerlukan masa untuk melihat kesannya.   

 

 Manakala, di minggu kedua dan ketiga menunjukkan perubahan positif yang ketara. 

Analisis dapatan pemerhatian mendapati murid ADHD jarang memaparkan tingkah laku 

disruptif dalam bilik darjah. Pengkaji berpendapat bahawa ini mungkin disebabkan oleh 

intervensi yang diberikan iaitu permainan dan aktiviti kinestetik telah memberikan tindak balas 

yang positif. Pelaksanaan intervensi bersama ubat-ubatan sedikit sebanyak telah mempengaruhi 

dari segi perubahan tingkah laku.  Hasil dapatan pemerhatian di minggu terakhir juga 

menunjukkan hasil yang memberangsangkan. Ini bermaksud secara umum kekerapan kanak-

kanak yang selama ini asyik berjalan-jalan tanpa sebab, suka mengusik kawan dan merenung 

tanpa sebab, mengganggu kawan tanpa sebab semasa makan, telah berkurangan dengan nyata 

dan masa mereka membaca atau mentelaah buku bertambah. Ini memberi satu perspektif yang 

baru terhadap penggunaan KG. Tingkah laku disruptif yang dipaparkan oleh murid ADHD 

adalah kurang daripada minggu-minggu yang sebelumnya.  

 

Kesimpulannya, perubahan tingkah laku disruptif murid ADHD semakin kurang Keadaan 

ini sangat baik agar proses PdPc dapat berjalan dengan baik tanpa sebarang gangguan. 

 

 

Mengenal pasti kesan teknik KG terhadap emosi murid masalah pembelajaran (ADHD) 

sekolah rendah.  

 

Analisis korelasi antara pemboleh ubah, emosi murid ADHD dan simptom tidak ada perhatian 

(pra) menunjukkan nilai korelasi Pearson, r = -0.237 dan p = 0.207. Nilai p adalah lebih daripada 

aras ke ertian α, maka dapat disimpulkan bahawa tidak wujud hubungan korelasi antara emosi 

dengan simptom tidak ada perhatian (pra) murid masalah pembelajaran (ADHD). Nilai korelasi r 

= -0.237 menunjukkan bahawa tidak wujud hubungan korelasi dan berada pada tahap yang agak 

lemah.   

 

Analisis korelasi antara pemboleh ubah, emosi murid ADHD dan simptom tidak ada 

perhatian (pasca), menunjukkan nilai korelasi Pearson, r = -0.012 dan p = 0.950. Nilai p adalah 

lebih daripada aras ke ertian α, maka dapat disimpulkan bahawa tidak wujud hubungan korelasi 

antara emosi dengan simptom tidak ada perhatian (pasca) murid masalah pembelajaran (ADHD). 

Nilai korelasi r = -0.012 menunjukkan bahawa tidak wujud hubungan korelasi dan berada pada 

tahap yang sangat lemah.  

 

Analisis korelasi antara pemboleh ubah, emosi murid ADHD dan simptom 

hiperaktif/impulsif (pra), menunjukkan nilai korelasi Pearson, r = 0.053 dan p = 0.781. Nilai p 

adalah lebih daripada aras ke ertian α, menunjukkan tidak wujud hubungan korelasi antara emosi 

dengan simptom hiperaktif/impulsif (pra) murid masalah pembelajaran (ADHD). Nilai korelasi r 

= 0.053 menunjukkan bahawa tidak wujud hubungan korelasi dan berada pada tahap yang sangat 

lemah.  

 

Analisis korelasi antara pemboleh ubah, iaitu emosi murid ADHD dan simptom 

hiperaktif/impulsif (pasca) menunjukkan nilai korelasi Pearson, r = 0.166 dan p = 0.381. Nilai p 

adalah lebih daripada aras ke ertian α, menunjukkan tidak wujud hubungan korelasi antara emosi 

dengan simptom hiperaktif/impulsif (pasca) murid masalah pembelajaran (ADHD). Nilai 

korelasi r = 0.380 menunjukkan bahawa tidak wujud hubungan korelasi dan tahap yang agak 

lemah.  

Kesimpulan  

 

Kesimpulannya, hasil dapatan menunjukkan KG boleh membawa perubahan kepada murid 

ADHD disruptif di sekolah rendah walaupun mereka diberi ubat-ubatan. Namun tidak ada 

perubahan dalam emosi mereka.  Adalah sukar mendapat murid ADHD yang tidak diberi 

preskripsi.  Walau bagaimanapun dalam kajian-kajian yang akan datang, pengkaji boleh 

mendapat penglibatan pakar perubatan untuk melihat jika KG masih mampu memberi kesan 

positif.         

